
Mehriban xanım Əliyeva 

istər Heydər Əliyev Fonduna 
rəhbərlik etdiyi ötən 15 il ərzində, 
istər son 2 illik Birinci vitse-pre-
zidentliyi dönəmində gördüyü 
işlərlə, həyata keçirdiyi layihələrlə 
ölkəmizdə və dünyada yeni 
məzmunlu mərhəmət, şəfqət, 
xeyirxahlıq anlayışı yaradıb, 
həm də bu çoxcəhətli, humanist 
fəaliyyətlə özünü yüksək səviyyəli 
ictimai və dövlət xadimi kimi tanı-
dıb. Xatırladaq ki, Azərbaycanın 
birinci xanımı 2005-2017-ci illərdə 
Milli Məclisin deputatı olarkən 
yüzlərlə, minlərlə, on minlərlə 
insanın həyatına sevinc qatan 
təkliflərə imza atmışdır. 

Müstəqil Azərbaycan 
dövlətinin memarı və qurucusu, 
ümummilli lider Heydər Əliyev 
2003-cü ilin dekabrında vəfat 
etdikdən sonra onun zəngin irsi-
nin qorunub saxlanması, gələcək 
nəsillərə çatdırılması və nurlu 
əməllərinin davam etdirilməsi 
məqsədilə xüsusi bir ictimai 
qurumun yaradılmasına dair 
müxtəlif təşəbbüslər irəli sürülüb. 
Bu baxımdan, cəmiyyətin sosial 
sifarişi nəzərə alınaraq 2004-cü 
ilin mayında Heydər Əliyev Fon-
du yaradılıb. 

Fondun əsas missiyası Heydər 
Əliyevin həyat və fəaliyyətinin, 
ideyalarının öyrənilməsi və təbliği 
ilə yanaşı, ölkə daxilində və 
xaricdə sosial-iqtisadi və huma-
nitar inkişafı dəstəkləməkdir. 
Bu gün dünyanın, insanlığın 
ehtiyacı məhz rəhm, mərhəmət 
və şəfqətdir. Mehriban  xanım 
Əliyevanın təşəbbüsü və 
rəhbərliyi ilə yaradılan Heydər 
Əliyev Fondu da məhz bu ali 
dəyərləri özündə ehtiva edərək, 
şərəfli bir missiyanın daşıyıcısına 
çevrilmişdir. 

Yarandığı dövrdən indiyədək 
bu nüfuzlu qurum öz prinsiplərinə 
sadiq qalaraq, təhsil, səhiyyə, 
mədəniyyət, idman, elm, tex-
nologiya, ekologiya, sosial və 
digər sahələrdə müxtəlif layihələr 
həyata keçirmişdir. Fond öz 
proqramları, layihələri, xeyriyyə 
fəaliyyəti ilə Azərbaycanda və 
ölkəmizin hüdudlarından kənarda 
yüksək nailiyyətlər qazanmışdır. 
Fondun təşəbbüsü ilə respubli-
kanın müxtəlif şəhər və rayon-
larında ümummilli lider Heydər 
Əliyevin həyat və fəaliyyətindən, 
Azərbaycanın müasir tarixi və 
zəngin mədəni irsindən bəhs 
edən, yeni avadanlıq və zəruri 
ədəbiyyatla təchiz edilmiş 
mərkəzlər yaradılmışdır. 

Bu mərkəzlər təkcə muzey 
funksiyası daşımır, eyni za-
manda, yeniyetmə və gənclərin 
müxtəlif bilik və bacarıqlara 
yiyələnmələrinə xidmət edir. 
Mərkəzlərin nəzdində kompü-
ter kursları, şahmat, xalçaçılıq, 
təsviri və tətbiqi incəsənət, 
heykəltəraşlıq və s. dərnəklər 
fəaliyyət göstərir. Həmişə olduğu 
kimi, zəmanəmizdə insanlara 
yaxşılıq etmək, valideynlərə 
hörmətlə yanaşmaq, qayğı 
göstərmək, Vətənə və xalqına 
sadiq olmaq həvəsini oyatmaq 
lazımdır. Heydər Əliyev Fondu-
nun həyata keçirdiyi tədbirlərin 
əsas məqsədlərindən biri də elə 
məhz budur. 

Azərbaycan vətəndaşları üçün 
bərabər təhsil imkanlarının ya-
radılmasını, gənc nəslin biliklərə 
yiyələnməsini və ölkəmizin dünya 
təhsil sisteminə inteqrasiyasını 
prioritet məsələlərdən hesab 
edən Heydər Əliyev Fondu 
fəaliyyətə başladığı gündən bu 
istiqamətdə də bir sıra proq-
ram və layihələr həyata keçirir. 
Bunlar “Uşaq evləri və internat 
məktəblərinin inkişafı”, “Yeniləşən 
Azərbaycana yeni məktəb”, 
“Təhsilə dəstək” layihələridir. 
Vətəndaş cəmiyyəti və özəl 
sektor tərəfindən dəstəklənən 
layihə və proqramlar çərçivəsində 
onlarla uşaq müəssisəsi, 400-dən 
çox məktəb binası inşa olunub 
və ya yenidən qurulub. Fondun 
təşəbbüslərinə dövlət tərəfindən 
də yaxından dəstək verilmişdir. 
Ümumilikdə, son 15 il ərzində 3 
min 200-dən çox məktəb tikilmiş, 
təmir edilmiş və bu istiqamətdə 
işlər bu gün də uğurla davam 
etdirilməkdədir. 

 “Uşaq evləri və internat 
məktəblərinin inkişafı” proqra-
mı çərçivəsində isə ölkə üzrə 
39 uşaq müəssisəsi əsaslı 
şəkildə təmir edilmiş və ya 
yenidən qurulmuşdur. Fon-
dun bu qəbildən olan başqa 
bir təşəbbüsü “Məktəbəqədər 
təhsil müəssisələrinin inkişafı” 
layihəsidir. Cəmiyyətə 2014-cü 
ildə təqdim edilmiş layihədə Bakı 
şəhərində uşaq bağçalarına 
olan tələbatın tam ödənilməsi 
məqsədi ilə kompleks tədbirlərin 
həyata keçirilməsi nəzərdə 
tutulub və ötən 5 il ərzində də bu 

istiqamətdə xeyli addımlar atılıb.
Heydər Əliyev Fondu-

nun mədəniyyət sahəsindəki 
fəaliyyəti, əsasən, üç istiqaməti 
əhatə edir: milli-mənəvi dəyərlərin 
və mədəni irsin qorunub saxlan-
ması, ölkə və dünya əhəmiyyətli 
tarixi abidələrin bərpası və yeni 
mədəniyyət obyektlərinin inşa-
sı, Azərbaycan mədəniyyətinin 
dünya ictimaiyyətinə tanıdılma-
sı. Qeyd edək ki, mədəniyyət, 
bütövlükdə, ölkənin və 
millətin ruhudur. Mədəniyyətin 
çiçəklənməsi, onun gücü millətin 
gücü deməkdir. Bütövlükdə, 
cəmiyyətin mədəni səviyyəsini 
artırmaq Heydər Əliyev 
Fondunun fəaliyyətinin 
əsas istiqamətlərindən 
biridir. 

Bu sırada UNESKO-
nun Bəşəriyyətin Şifahi 
və Qeyri-Maddi İrsinin 
şah əsərləri siyahısında 
yer almış Azərbaycan 
muğamının inkişafı-
na və tanıdılmasına 
xidmət edən Beynəlxalq 
Muğam Mərkəzinin 
açılmasını, o cümlədən, 
Müasir incəsənət 
muzeyinin, Azərbaycan 
xalçası və xalq tətbiqi 
sənəti muzeyinin, 
həmçinin 2008-ci ildə 
açıq səma altında Qala 
Arxeoloji-Etnoqrafik 
Muzey Kompleksinin, 
2011-ci ildə yenə Qala 
qəsəbəsində, əsasən, 
uşaqlar və gənclər 
üçün nəzərdə tutulmuş 
Etno-Ekoloji Mərkəzin 
və Qala əntiq əşyalar 
muzeyinin, 2015-ci ildə 
Zirə mədəniyyət mərkəzinin yara-
dılmasını, ötən ilin sonlarında Ba-
kıda Kitab mərkəzinin açılmasını 
da ayrıca qeyd etmək lazımdır. 
Ötən ilin yayında Bakı Bulvarının 
rəmzlərindən biri olan “Qu quş-
ları” fəvvarə kompleksinin açılışı 
fondun xalqımıza növbəti töhfəsi 
kimi yaddaşlarda qaldı. Mehriban 
xanımın təşəbbüsü ilə 2012-ci 
ildə İtaliyanın Roma şəhərindəki 
“Villa Borghese” parkında Nizami 
Gəncəvinin abidəsinin açılışı 
isə qədim mədəniyyətimizi və 
korifey sənətkarlarımızı dünyanın 
mədəni mərkəzlərinə çıxarmaq 
baxımından önəmli bir addımdır. 

Mehriban xanımın növbəti 
təşəbbüsü ilə 2016-cı ildə Bel-
çika Krallığı Vaterleo şəhərinin 
mərkəzi parkında Azərbaycanın 
görkəmli şairəsi Natəvanın 
postamentində “Şərqin mü-
asir maarifçi və şairə qadını 
 Xurşudbanu Natəvan. Qarabağ 
şahzadəsi. Azərbaycan” sözləri 
yazılmış abidəsi açılıb. Bundan 
cəmi bir il sonra isə Fransa-
nın Evian şəhərində də böyük 
şairəmiz Natəvanın heykəli 
ucaldılıb. Eyni zamanda, 2016-cı 
ildə Mehriban xanımın və Heydər 
Əliyev Fondunun Fransada 

həyata keçirdiyi “Nizami Gəncəvi 
və Məhsəti Gəncəvi: 12-ci əsrlə 
21-ci əsri birləşdirən ədəbi körpü” 
layihəsi çərçivəsində Konyak 
şəhərində dünya şöhrətli rübailər 
ustası Məhsəti Gəncəvinin 
heykəlinin açılış mərasimi olub. 
Bütün bunlar həm  Mehriban 
xanımın, həm də Heydər 
Əliyev Fondunun Azərbaycan 
mədəniyyətinə, klassiklərinə nə 
qədər böyük önəm verməsinin, 
milli-mənəvi dəyərləri nə 
dərəcədə üstün tutmasının parlaq 
göstəriciləridir.

Hər il təşkil edilən beynəlxalq 
musiqi yarışmaları isə nəinki 
Azərbaycanın, hətta dünyanın 
mədəni həyatında əlamətdar 
hadisə kimi qiymətləndirilir. 
Mstislav Rostropoviç adına 
Beynəlxalq Musiqi Festivalı, “Mu-
ğam aləmi” Beynəlxalq Muğam 
Festivalı, Qəbələ Beynəlxalq 
Musiqi Festivalı, Üzeyir Hacıbəyli 
Beynəlxalq Musiqi Festivalı, 
Muğam müsabiqəsi, Beynəlxalq 
Aşıq Festivalı kimi irimiqyaslı 
tədbirlər ifaçılıq sənətinin inkişa-
fına əlverişli şərait yaratmaqla 

bərabər, xalqlar arasında mədəni 
əlaqələrin genişlənməsinə də 
xidmət edir.

Mehriban xanımın və Heydər 
Əliyev Fondunun fəaliyyətində 
Azərbaycan muğamına sev-
gi, ehtiram, onun yayılması 
və təbliğ edilməsi ən mühüm 
istiqamətlərdən birinə çevrilib. 
Konkret olaraq, 2005-ci ildən bu 
yana keçirilən və AzTV ilə ya-
yımlanan Muğam müsabiqəsinin 
dəyəri ölçüyəgəlməzdir. 
Azərbaycan muğamlarını, 
mədəniyyətini dünyaya çatdır-
ması, nümayiş etdirməsi bu 
müsabiqənin nə qədər böyük 
əhəmiyyət daşımasının sübutu-
dur. Bu müsabiqənin bir özəlliyi 
də odur ki, o, hər bir kəsin sevə-
sevə, zövqlə izlədiyi əsl sənət 
yarışmasına çevrilib. 

Heydər Əliyev Fondu ötən 
illər ərzində regionlarda da 
muğamın inkişafına, muğam 
mərkəzlərinin yaradılmasına 
dəstək verib. Belə ki, 2008-
ci ildə fondun təşəbbüsü ilə 
Ağcabədi şəhərində Qarabağ 
Muğam Mərkəzi, 2018-ci ildə 
isə Ağdam Muğam Mərkəzi 
inşa olunub. Heydər Əliyev 
Fondunun və Mehriban xanı-
mın apardığı iş, gərgin zəhmət 
və fəaliyyət nəticəsində istər 
muğam, istər kaman, istərsə də 
digər dəyərlərimiz UNESKO-nun 
Qeyri-Maddi İrs siyahısına daxil 
edilmişdir. 

Fondun xətti ilə reallaşdı-
rılan “Qız qalası” Beynəlxalq 
İncəsənət Festivalı, Qala Fes-
tivalı, Nəsimi–şeir, incəsənət 
və mənəviyyat festivalı, “Da-
şın nəğməsi” Beynəlxalq 
heykəltəraşlıq simpoziumu 
kimi irimiqyaslı tədbirlər 
Azərbaycan mədəniyyətinin 
inkişafına, təbliğinə xidmət 
edir. Azərbaycanın “Avroviziya” 
mahnı müsabiqəsində iştirakı-
nın təşəbbüskarı məhz Heydər 
Əliyev Fondu və onun prezi-

denti olub. Məhz bu dəstəyin 
nəticəsində ölkəmiz 2008-ci ildən 
etibarən hər il bu müsabiqədə 
müvəffəqiyyətlə təmsil 
edilməkdədir. 2011-ci ildə Alma-
niyada keçirilən müsabiqədə isə 
təmsilçilərimiz 221 səs topla-
yaraq yarışmanın qalibi olub. 
2012-ci ildə isə Azərbaycan qalib 
ölkə kimi bu müsabiqəyə uğurla 
evsahibliyi edib. 

Mehriban xanım və Heydər 
Əliyev Fondu əhalinin sağlam-
lığının qorunması məsələsində 
də yaxından iştirak edir. Fon-
dun bu istiqamətdə müəyyən 
etdiyi başlıca vəzifələrdən biri 
uşaq evləri və internatlarda-
kı azyaşlı və yeniyetmələrə, 
şəhid, qaçqın, məcburi köçkün 
və aztəminatlı ailələrdən olan, 
habelə müxtəlif xəstəliklərdən 
əziyyət çəkən uşaqlara yar-
dım etməkdir. Fond beynəlxalq 
təşkilatlar və dünyanın bir sıra 
aparıcı səhiyyə şirkətləri ilə 
əməkdaşlıq şəraitində “Diabet-
li uşaqlara ən yüksək qayğı”, 
“Talassemiyasız həyat naminə” 
və digər layihələr həyata keçi-
rib, tibb müəssisələrinin əsaslı 
təmiri, yenidən qurulması və 
inşasına nail olub. Fondun 
yarandığı gündən ölkədə bir sıra 
xəstəxana, poliklinika, diaqnosti-
ka mərkəzi və digər tibb ocaqları 
tikilib, təmir olunub və yenidən 
qurulub. Bunlar hamısı Mehriban 
xanımın və rəhbərlik etdiyi fon-
dun təmənnasız xidmətləridir.

Mehriban xanımın və Heydər 
Əliyev Fondunun fəaliyyətini 
izləyərkən, görürük ki, burada 
mühüm istiqamətlərdən biri də 
xeyriyyəçilikdir. Belə demək 
mümkünsə, tarixi ənənələri 
olan Azərbaycan xeyriyyəçiliyi 
Mehriban xanımın və onun 
rəhbəri olduğu fondun fəaliyyəti 
sayəsində yeni dəyər, məzmun 
və mahiyyət kəsb edib. Valideyn 
himayəsindən, ailə qayğısın-
dan məhrum olan uşaqların 
cəmiyyətə inteqrasiyasını asan-
laşdırmaq, asudə vaxtlarını 
səmərəli təşkil etmək məqsədi ilə 
fond mütəmadi olaraq xeyriyyə 
aksiyaları keçirir. Bu aksiyalar 
çərçivəsində fond geniş tərkibli 
yardımlar göstərir. Belə ki, 
qurum uşaq evlərinə və inter-
nat məktəblərinə hədiyyələr 
göndərməklə yanaşı, konsert və 
əyləncə proqramları da təşkil edir. 

Fond hər il təhsildə xüsusilə 
fərqlənən, uşaq evlərində və 
internat məktəblərində tərbiyə 
alan uşaqlar üçün Yeni il 
və Novruz şənlikləri keçirir, 
qaçqın və məcburi köçkün 
ailələrindən, eləcə də valideyn 
himayəsindən, ailə qayğısından 
məhrum olan uşaqlara yardım 

edir. Azərbaycanda və xaricdə 
fəaliyyət göstərən qurumlara 
 bayram hədiyyələri göndərilir. 
Mehriban xanım keçirdiyi 
xeyriyyə aksiyalarından birində 
bildirmişdir: “Görülən bütün işlər, 
atılan addımlar sizin gələcək 
xoşbəxtliyiniz naminədir. Bizim 
əsas amalımız gələcəkdə sizi 
mənəvi və fiziki cəhətdən sağ-
lam, güclü, savadlı, Azərbaycanın 
layiqli vətəndaşı kimi görməkdir. 
Mən ölkəmizin hər bir uşağına, 
hər bir balacasına öz hədsiz 
məhəbbətimi çatdırıram”.

Mehriban xanımın gərgin və 
işgüzar fəaliyyəti nəticəsində 
Heydər Əliyev Fondu Azərbaycan 
hüdudlarından kənara çıxa-
raq, beynəlxalq səviyyəli bir 
quruma çevrilib. Fondun ABŞ, 
Rumıniya, Rusiya və Türkiyədə 
nümayəndəlikləri fəaliyyət göstərir. 
Qurum BMT-nin İnkişaf Proqra-
mı, UNESKO, İSESKO, FAO və 
digər beynəlxalq təşkilatlar ilə sıx 
əməkdaşlıq edir. Ümumiyyətlə, 
fəaliyyəti dövründə Ermənistan–
Azərbaycan, Dağlıq Qarabağ 
münaqişəsi ilə bağlı həqiqətlərin 
beynəlxalq ictimaiyyətə çatdı-
rılmasına xüsusi önəm verən 
fond 2007-ci ildən başlayaraq 
hər il dünyanın bir sıra böyük 
şəhərlərində Xocalı soyqırımının 
ildönümü ilə bağlı aksiyalar keçirir. 

Bu aksiyalarda “Xocalı soyqı-
rımı” filmi, ermənilərin Xocalıda 
törətdikləri vəhşilikləri əks etdirən 
fotoşəkillər, müxtəlif illərdə xarici 
ölkələrin nüfuzlu nəşrlərində Xo-
calı faciəsi haqqında dərc edilmiş 
materiallar, “Qarabağ həqiqətləri” 
toplusu və “Azərbaycana qarşı 
müharibə: mədəni irsin hədəfə 
alınması” kitabı təqdim olunur. 
2012-ci ilin fevralında fondun 
təşəbbüsü ilə Bosniya və Herse-
qovinanın paytaxtı Sarayevoda 
Srebrenitsa və Dağlıq Qarabağın 
Xocalı şəhərində törədilmiş soy-
qırımı qurbanlarının xatirəsinə 
abidə ucaldılıb. 

Fondun birinci vitse-preziden-
ti Leyla xanım Əliyevanın artıq 
neçə ildən bəri apardığı “Xocalıya 
ədalət!” kampaniyası Azərbaycan 
hüdudlarından çox-çox kənarlara 
çıxaraq, Avropa, Asiya, hətta, 
uzaq Latın Amerikası ölkələrini 
belə əhatə edib. Hər il, xüsusilə 
də, Xocalı soyqırımının ildönümü 
ərəfəsində dünyanın az qala hər 
bir guşəsində “Xocalıya ədalət!” 
kampaniyası çərçivəsində bir sıra 
önəmli və əhəmiyyətli aksiyalar 
həyata keçirilir. Məhz bu kampa-
niyanın nəticəsidir ki, 1992-ci ildə 
dünyanın soyuqqanlılıqla izlədiyi, 
göz yumduğu Xocalı qətliamı 
artıq duyulmaqda, eşidilməkdə, 
etiraf edilməkdədir, bunu edənlərə 
lənətlər yağdırılmaqdadır. 

Bununla yanaşı, beynəlxalq 
əməkdaşlıq istiqamətində, 
yəni Mehriban xanımın və 
fondun təşəbbüsü ilə reallaşdı-
rılan “Təhsilə dəstək” layihəsi 
çərçivəsində Gürcüstan, Misir, 
Rumıniya, Rusiya, Pakistan və 
Niderlandda bir sıra məktəblər 
yenidən qurulub və əsaslı təmir 
olunub. Pakistanda qızlar üçün 
yeni orta məktəb binasının inşası 
ən uğurlu işlərdən biridir. 2005-ci 
ildə Pakistanda böyük dağın-
tılara səbəb olmuş zəlzələdən 
sonra Müzəffərabad şəhərinin 
Rara ərazisindəki qızlar üçün 
məktəb tam yararsız vəziyyətə 
düşmüşdü. Fond tərəfindən qısa 
müddətdə 650 şagird yerlik yeni 
təhsil ocağı inşa edilib. 

Fondun ictimai səhiyyə 
sahəsində yer tutan layihələrinə 
Pakistanda aztəminatlı ailələrdən 
olan on minlərlə insanın “Hepatit 
B” virusuna qarşı vaksinasiya 
edilməsi, talassemiya, hemo-
filiya və qan xəstəliklərindən 
əziyyət çəkən xəstələrin təcili 
tibbi yardım avtomaşını və qan 
paketləri ilə təmin olunması, 
eləcə də göz əməliyyatlarının 
həyata keçirilməsi də daxildir. 
Heç təsadüfi deyil ki, Mehriban 
xanım 2015-ci ildə Pakistanda 
göstərdiyi xidmətlərə görə, eləcə 
də, verdiyi böyük töhfələrə görə 
bu ölkənin ali dövlət mükafatı-- 
“Hilal-e-Pakistan” ordeni ilə təltif 
olunub.

2011-ci ildə Mehriban xanımın 
təşəbbüsü ilə Heydər Əliyev Fon-
du, Fransanın Azərbaycandakı 
səfirliyi, SOCAR və Təhsil Nazir-
liyi arasında Bakıda fransız lise-
yinin tikintisi ilə əlaqədar niyyət 
bəyannaməsi imzalanıb, həmin 
ilin oktyabrında isə Azərbaycan 
və Fransa prezidentlərinin 
iştirakı ilə liseyin təməlqoyma 
mərasimi keçirilib. Azərbaycanda 
müvəqqəti və daimi yaşayan 
fransızdilli vətəndaşların və 
Azərbaycan vətəndaşlarının 
fransız dilində təhsil alması 
məqsədilə yaradılmış məktəb 
2014-cü ildə istifadəyə verilib. 
2010-cu ildə isə Mehriban xanım 
xidmətlərinə görə Fransa Pre-
zidentinin sərəncamı ilə “Şərəf 
Legionu” ordeninin zabit dərəcəsi 
ilə təltif olunub. 

Mehriban xanım həm də 
digər bir neçə nüfuzlu dövlətin 
ən yüksək ordenləri ilə təltif 
edilib. Mehriban Əliyeva 2008-
ci ildə Polşa Respublikasının 
“Xidmətlərə görə” Böyük Koman-
dor Xaçı ordeninə, 2018-ci ildə 
isə İtaliyanın “Xidmətlərinə görə” 
Böyük Xaç Kavaleri ordeninə 
layiq görülüb. Belə nüfuzlu 
təltiflərdən daha birinin təqdim 
edilməsinə isə bugünlərdə 
şahidlik etdik. Rusiyanın dövlət 
başçısı cənab Vladimir Putin bu 
ölkənin ən ali ordeni – “Dostluq” 
ordenini Moskvaya rəsmi səfəri 
çərçivəsində təntənəli surətdə 
Azərbaycanın birinci xanımı 
Mehriban Əliyevaya təqdim etdi. 
Bu onun nəticəsidir ki,  Mehriban 
xanımın rəhbərlik etdiyi 
Heydər Əliyev Fondunun xətti 
ilə uzun illərdir ki, Rusiyada, 
onun şəhərlərində ən müxtəlif 
və yüksək səviyyəli layihələr 
həyata keçirilməkdədir. 

Mehriban xanım ictimai-si-
yasi-humanitar fəaliyyətə atılan 
gündən öz insanpərvər, xeyirxah, 
xoşməramlı addımları ilə seçi-
lib, dünyada yardıma ehtiyacı 
olanlara kömək əlini uzadıb, 
onlara mərhəmət, şəfqət hissləri 
ilə, ədalət duyğusu, ana-bacı 
sevgisi ilə yanaşıb. Həm Heydər 
Əliyev Fondunun xətti, həm 
Milli Məclisin deputatı, həm 
də 2017-ci ildən Azərbaycanın 
ilk Birinci vitse-prezidenti kimi 
rəsmi fəaliyyəti ilə o, ölkələr, 
dövlətlər, xalqlar, sivilizasiyala-
rarası münasibətlərə, əlaqələrə 
öz misilsiz töhfələrini verib və bu 
gün də bu xətt ardıcıllıqla davam 
etdirilməkdədir. 

Heydər Əliyev Fondunun 
15 illiyi ilə bağlı keçirilən 
təntənəli yubiley mərasimində 
çıxış edən Prezident İlham 
Əliyev Mehriban Əliyevanın və 
onun rəhbəri olduğu Heydər 
Əliyev Fondunun gördüyü işləri 
yüksək qiymətləndirərək, qeyd 
etdi ki, fond ötən illər ərzində 

bir çox sahələrdə– mədəniyyət, 
incəsənət, təhsil və digər 
sahələrdə çox böyük işlər gö-
rüb. Bəli, bu gün tam qətiyyətlə 
və əminliklə demək olar ki, 
Mehriban xanımın uğurla 
rəhbərlik etdiyi Heydər Əliyev 
Fondu nəinki Azərbaycan 
tarixində, həmçinin, dün-
ya tarixində xeyriyyəçilik 
fəaliyyətinə, böyük xidmətlərinə 
görə öz adını qızıl hərflərlə 
yazıb.

 Mehriban xanımın 
fəaliyyətində ən mühüm 
məqamlardan, istiqamətlərdən 
birini, bəlkə də birincisini şəhid 
ailələri, Qarabağ müharibəsi 
əlilləri, qaçqın və məcburi 
köçkünlərlə bağlı məsələlər 
təşkil etmişdir. Mehriban xanım 
bütün fəaliyyəti boyunca bu 
kateqoriyadan olan insanlara 
xüsusi diqqəti və həssaslılığı 
ilə seçilmişdir. Birinci xanım hər 
il bir neçə dəfə şəhid ailələri, 
Qarabağ müharibəsi iştirakçıla-
rı, əlilləri, xüsusilə, uğurlu Aprel 
əməliyyatlarında şəhid düşmüş 
qəhrəmanlarımızın, igidlərimizin 
ailələri ilə, yurd-yuvalarından 
qovulmuş qaçqın və məcburi 
köçkünlərlə görüşür, onların 
problemlərini dinləyir və həllinə 
dəstək verir. 

Nəsimi rayonunda Tibb 
Universitetinin 4 saylı yataqxa-
nasında və Qaradağ rayonunda 
salınan “Qobu Park” yaşayış 
kompleksində məskunlaşan 
məcburi köçkünlərlə görüşən 
Mehriban xanım demişdir: “Mən 
sizin üçün əlimdən gələn hər 
şeyi edəcəyəm. Mən gəlmişəm 
sizinlə danışım, problemlərinizi 
öyrənim. Sizə söz verirəm, həm 
cənab Prezident, həm mən daim 
sizin yanınızdayıq. Mən bilirəm 
ki, siz yararsız binalarda, çətin 
vəziyyətdə yaşayırsınız. İna-
nın mənə, tapşırığımla yeni yol 
xəritəsi hazırlanır”.

Görüş zamanı bildirilmişdi ki, 
bu günə qədər 300 mindən artıq 
insan evlə təmin olunub. Əgər 
2017–2018-ci illərdə 6 min 126 
mənzil təhvil verilibsə, təkcə bu 
il 6 min mənzil təhvil veriləcək. 
Mehriban xanım bir daha həm 
ölkə Prezidentinin, həm də 
özünün qaçqın və məcburi 
köçkünlərə qarşı böyük hörmət, 
böyük məhəbbət, böyük istəyinin 
olduğunu bildirərək, bütün 
problemlərin həllinə hərtərəfli 
dəstək veriləcəyini diqqətə çat-
dırıb. 

Qarabağ müharibəsi iş-
tirakçıları və əlilləri, onların 
problemləri daim Azərbaycan 
dövlətinin, ölkə Prezidentinin, 
o cümlədən, Mehriban xanımın 
diqqət mərkəzində olub. 2016-cı 
ilin uğurlu Aprel əməliyyatlarının 
birinci ildönümündə Mehriban 
Əliyevanın Aprel döyüşləri 
zamanı Azərbaycan Ordusunun 
yaralanmış bir qrup əsgər və 
zabiti ilə görüşündə çox böyük 
əhəmiyyətə malik olan “2016-cı 
ilin Aprel döyüşlərində yaralan-
mış əsgər və zabitlərin yüksək 
texnologiyalı protezlərlə təmin 
edilməsi” layihəsinin təqdimatı 
keçirilib. Bu ilin aprelində, yenə 
də Aprel döyüşlərinin növbəti 
ildönümündə Heydər Əliyev 
Fondu tərəfindən yüksək texno-
logiyalı protezlərlə təmin olunan 
hərbçilərlə keçirilən və Mehriban 
xanımın da iştirak etdiyi görüşdə 
bildirilmişdir ki, artıq bu layihənin 
ikinci mərhələsi yekunlaşıb. 
Yəni, ötən illər ərzində bu layihə 
çərçivəsində 100-dən çox zabit 
və əsgər yüksək texnologiyalı 
protezlərlə təmin olunub. 

Azərbaycan xanımında, 
 Mehriban xanımda bu qədər 
mənəvi güc, işləmək, yaratmaq 
həvəsi, yorulmazlıq haradan-
dır? Təbii ki, bir çox amillər var. 
Müstəqil Azərbaycan dövlətinin, 
gündən-günə, ildən-ilə artan 
iqtisadi imkanları və digər amillər 
burada mühüm rol oynayır. 
Amma mən belə düşünürəm 
ki, bu qədər geniş, dolğun, 
məhsuldar, səmərəli fəaliyyətin 
təməlində ailə, kök, ümummilli 
lider Heydər Əliyevin ideya və 
əməllərinə dərin bağlılıq və son-
suz sədaqət dayanır. 

Heydər Əliyev Fondu və 
onun rəhbəri Mehriban xanım 
Əliyeva Azərbaycanda nə baş 
versə, hamıdan öncə ümummilli 
liderin ən layiqli davamçısı olan 
ölkə Prezidenti cənab İlham 
Əliyevlə birlikdə oradadır, hər 
kəsin harayına, imdadına birinci 
çatmağa çalışır. Birinci xanım 
hər kəsə yüksək diqqət və qayğı 
göstərməyi özünün ən başlıca 
missiyası, vəzifəsi hesab edir. 

Ziyad SƏMƏDZADƏ, 
akademik

Heydər Əliyev Fondunun 
bütün fəaliyyətinin əsasında ulu öndərin ölməz 

ideya və əməllərinə sonsuz sədaqət dayanır

Bu il may ayının 10-da 
Heydər Əliyev Fondunun 
yaradılmasının 15 illik yubileyi 
təntənəli şəkildə qeyd olundu. 
Bütün fəaliyyətinin əsasında 
mərhəmət, şəfqət, xeyirxahlıq 
kimi ali dəyərlər dayanan 
bu qurumun təşəbbüskarı 
və yaradıcısı ölkənin birinci 
xanımı, UNESKO-nun və 
İSESKO-nun xoşməramlı səfiri 
Mehriban xanım Əliyevadır. 
Mehriban xanım 2017-ci ilin 
fevral ayından həm də yüksək 
dövlət vəzifəsi daşıyır, Heydər 
Əliyev Fonduna rəhbərliyi ilə 
yanaşı, ölkənin ilk Birinci  
vitse-prezidenti vəzifəsini də 
uğurla icra edir. 

Ali insani dəyərlər – 
mərhəmət, şəfqət, 
xeyirxahlıq missiyası


